
ສາທາລະນະ​ລັດ ປະຊາທິປະ​ໄຕ ປະຊາຊົນ​ລາວ

ສັນຕິພາບ ​ເອກະລາດ ປະຊາທິປະ​ໄຕ ​ເອກະ​ພາບ ວັດທະນະ​ຖາວອນ

ຄະນະ​ກຳມະການ​ຄຸ້ມ​ຄອງ​ຫຼັກຊັບ

ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ​                                                     ເລກທີ        /ສຄຄຊ
                                                                               ນະຄອນຫຼວງວຽງ​ຈັນ, ວັນ​ທີ
ຄໍາ​ແນະນຳ
ວ່າ​ດ້ວຍການນໍາໃຊ້ຫ້ອງຝຶກອົບຮົມຂອງ ສໍານັກງານຄະນະກໍາມະການຄຸ້ມຄອງຫຼັກຊັບ
· ອີງ​ຕາມ​ ກົດໝາຍ​ວ່າ​ດ້ວຍ​ຫຼັກຊັບ (ສະບັບປັບປຸງ) ສະບັບ​ເລກທີ 79/ສພຊ ລົງ​ວັນ​ທີ 3 ທັນວາ 2019;

· ອີງ​ຕາມ ​ຂໍ້​ຕົກລົງ​ວ່າ​ດ້ວຍການຈັດ​ຕັ້ງ ​ແລະ ການ​ເຄື່ອນ​ໄຫວ​ ຂອງສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ສະບັບ​ເລກທີ 013/ຄຄຊ, ລົງ​ວັນ​ທີ 17 ທັນວາ 2013.
ຫົວໜ້າ ສຳນັ​ກງານຄະນະກໍາມະການຄຸ້ມຄອງຫຼັກຊັບ ອອກ​ຄໍາ​ແນະນຳ:
ໝວດ​ທີ 1
ບົດບັນຍັດທົ່ວ​ໄປ

ມາດຕາ  1   ຈຸດປະສົງ 
ຄໍາແນະນໍາສະບັບນີ້ ກໍານົດ ວິທີການ ແລະ ຂັ້ນຕອນ ກ່ຽວກັບ​ການນໍາໃຊ້ ຫ້ອງຝຶກອົບຮົມຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອປົກ​ປັກ​ຮັກ​ສາ​ອຸ​ປະ​ກອນ ແລະ ເຄື່ອງ​ມື​ທີ່​ນໍາ​ໃຊ້ຢູ່​ໃນຫ້ອງຝຶກອົບຮົມ ​ແນ​ໃສ່​ເຮັດໃຫ້ການນໍາ​ໃຊ້ ​ອຸ​ປະ​ກອນ ແລະ ເຄື່ອງ​ມື​​ ພາຍ​ໃນ​ຫ້ອງ​ຝຶກ​ອົບ​ຮົມ ມີ​ຄວາມ​ປອດ​ໄພ, ​ເປັນ​ລະບຽບຮຽບຮ້ອຍ ​ແລະ ມີ​ປະສິດທິພາບ.
ມາດຕາ  2   ການນໍາໃຊ້ຫ້ອງຝຶກອົບຮົມ
ການນໍາໃຊ້ຫ້ອງຝຶກອົບຮົມ ແມ່ນການ​ຂໍ​ອະ​ນຸ​ມັດ​ການ​ນຳ​ໃຊ້​ຫ້ອງ​ຝຶກ​ອົບ​ຮົມ​ຈາກ ຫົວ​ໜ້າສໍານັກງານຄະນະກໍາມະການຄຸ້ມຄອງຫຼັັກຊັບ ເພື່ອ​ຈັດກອງ​ປະ​ຊຸມ​ສຳ​ມະ​ນາ, ຝຶກ​ອົບ​ຮົມ, ເຜີຍແຜ່ ກ່ຽວ​ກັບ​ວຽກ​ງານຫຼັກ​ຊັບ ຫຼື ວຽກ​ງານ​ອື່ນໃນ​ຫົວ​ຂໍ້​ຕ່າງໆ ທີ່​ມີ​ການ​ນຳ​ໃຊ້​ອຸ​ປະ​ກອນ ແລະ ເຄື່ອ​ງ​ມື​ພາຍ​ໃນ​ຫ້ອງ​ຝຶກ​ອົບ​ຮົມ.
ມາດຕາ  3   ຂອບ​ເຂດ​ການ​ນຳ​ໃຊ້
ຄໍາແນະນຳ​ສະບັບນີ້ ນຳ​ໃຊ້​ສໍາລັບ​ ພະນັກງານພາຍໃນ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ ທີ່ມີຈຸດປະສົງໃນການນໍາໃຊ້ຫ້ອງຝຶກອົບຮົມຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
ໝວດທີ 2
​ເປົ້າ​ໝາຍ​ຜູ້ນໍາໃຊ້ ແລະ ​ຂັ້ນ​ຕອນ​ການ​ນຳ​ໃຊ້​ຫ້ອງ​ຝຶກ​ອົບ​ຮົມ 
ມາດຕາ  4   ​ເປົ້າ​ໝາຍ​ຂອງ​ຜູ້ນຳໃຊ້ຫ້ອງຝຶກອົບຮົມ
​ເປົ້າ​ໝາຍ​ຜູ້​ທີ່ຈະ​ນໍາ​ໃຊ້ຫ້ອງ​ຝຶກ​ອົບ​ຮົມ ມີດັ່ງນີ້:
1. ສໍານັກງານຄະນະກໍາມະການຄຸ້ມຄອງຫຼັກຊັບ;
2. ທະນາຄານແຫ່ງ ສປປ ລາວ;
3. ຜູ້ມີສ່ວນຮ່ວມໃນຕະຫຼາດທຶນ;
4. ພາກສ່ວນອື່ນຕາມການຕົກລົງເຫັນດີຂອງ​ຫົວ​ໜ້າສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕາ  5   ຂັ້ນຕອນການນໍາໃຊ້ຫ້ອງຝຶກອົບຮົມ
ການນໍາໃຊ້ຫ້ອງຝຶກອົບຮົມ ໃຫ້ປະຕິບັດຕາມຂັ້ນຕອນ ດັ່ງນີ້:
1. ສໍາລັບພາຍໃນ ສໍານັກງານຄະນະກໍາມະການຄຸ້ມຄອງຫຼັກຊັບ:
1.1. ພະແນກທີ່ຕ້ອງການນຳໃຊ້ຫ້ອງຝຶກອົບຮົມ ຕ້ອງໄດ້ຂຽນບົດລາຍງານຫາ ຫົວໜ້າສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຂໍທິດຊີ້ນຳ ຢ່າງໜ້ອຍ 3 ວັນ ລັດຖະການ ກ່ອນວັນທີ່ຈະນໍາໃຊ້ຫ້ອງຝຶກອົບຮົມ ໂດຍຜ່ານການປະກອບຄໍາເຫັນຂອງ ພະແນກຈັດຕັ້ງ ແລະ ບໍລິຫານ;
1.2. ພະແນກຈັດຕັ້ງ ແລະ ບໍລິຫານ ຄົ້ນຄວ້າປະກອບຄໍາເຫັນ ເພື່ອຂໍທິດຊີ້ນໍາຈາກ ທ່ານ ຫົວໜ້າສໍານັກງານຄະນະກໍາມະການຄຸ້ມຄອງຫຼັກຊັບ ຫຼັງຈາກນັ້ນຈຶ່ງແຈ້ງຕອບ ພ້ອມທັງ ກະກຽມ ແລະ ກວດ ກາຄວາມພ້ອມຮອບດ້ານໃຫ້ແກ່ຜູ້ເຂົ້າມານໍາໃຊ້ລ່ວງໜ້າ.
2. ສໍາລັບພາກສ່ວນພາຍນອກ:
2.1 ພາກສ່ວນທີ່ມີຈຸດປະສົງນໍາໃຊ້ຫ້ອງຝຶກອົບຮົມ ຂຽນໜັງສືສະເໜີຂໍນໍາໃຊ້ ມາຍັງ ສໍານັກງານຄະນະກໍາມະການຄຸ້ມຄອງຫຼັກຊັບ ພ້ອມທັງລະບຸລາຍລະອຽດ ເປັນຕົ້ນ: ວັນ, ເວລາ, ໄລຍະເວລາການນໍາໃຊ້ ແລະ ຈໍານວນຜູ້ເຂົ້າຮ່ວມ;
2.2 ສໍານັກງານຄະນະກໍາມະການຄຸ້ມຄອງຫຼັກຊັບ ຄົ້ນຄວ້າພິຈາລະນາ ພາຍໃນເວລາ 3 ວັນ ລັດຖະການ ນັບແຕ່ວັນໄດ້ຮັບໜັງສືສະເໜີ ເປັນຕົ້ນໄປ;
2.3 ແຈ້ງຕອບຢ່າງເປັນລາຍລັກອັກສອນ ໃຫ້ແກ່ພາກສ່ວນທີ່ສະເໜີຂໍນໍາໃຊ້ຊາບ ພ້ອມທັງກະ ກຽມ ແລະ ກວດກາຄວາມພ້ອມຮອບດ້ານໃຫ້ແກ່ ພາກສ່ວນທີ່ມີຈຸດປະສົງນໍາໃຊ້ຫ້ອງຝຶກອົບຮົມລ່ວງໜ້າ;
2.4 ພາຍຫຼັງ ສໍານັກງານຄະນະກໍາມະການຄຸ້ມຄອງຫຼັກຊັບ ໄດ້ກະກຽມຫ້ອງຝຶກອົບຮົມແລ້ວ ພາກສ່ວນທີ່ມີຈຸດປະສົງນໍາໃຊ້ຫ້ອງຝຶກອົບຮົມ ສາມາດເຂົ້າມາກວດເບິ່ງຫ້ອງຝຶກອົບຮົມກ່ອນ ເພື່ອຮັບປະກັນຄວາມເປັນລະບຽບຮຽບຮ້ອຍໃນເວລານໍາໃຊ້; 
2.5 ກໍລະນີ ພາກສ່ວນທີ່ມີຈຸດປະສົງນໍາໃຊ້ຫ້ອງຝຶກອົບຮົມຫາກ ເລື່ອນ ຫຼື ຍົກເລີກ ການນໍາໃຊ້ ພາກສ່ວນດັ່ງກ່າວຕ້ອງແຈ້ງມາຍັງ ສໍານັກງານຄະນະກໍາມະການຄຸ້ມຄອງຫຼັກຊັບ ທັນທີ.
ໝວດ​ທີ 3

ການ​ຄຸ້ມ​ຄອງ, ບໍາລຸງຮັກສາ, ກໍານົດ​ເວ​ລາ​ການນໍາ​ໃຊ້ ແລະ ຄ່າ​ບໍ​ລິ​ການ
ມາດຕາ  6   ການຄຸ້ມຄອງຫ້ອງຝຶກອົບຮົມ
ພະແນກຈັດຕັ້ງ ແລະ ບໍລິຫານ ເປັນຜູ້ຄຸ້ມຄອງຫ້ອງຝຶກອົບຮົມ ຕາມລະບຽບການວ່າດ້ວຍການນຳໃຊ້ ແລະ ໃຫ້ເຊົ່າຫ້ອງປະຊຸມ, ຊັບສົມບັດ ແລະ ສະຖານທີ່ຂອງ ສຳນັກງານຄະນະກຳມະການຄຸ້ມຄອງຫຼັກຊັບ ທີ່ຢູ່ພາຍໃຕ້ການຄຸ້ມຄອງທະນາຄານແຫ່ງ ສປປ ລາວ ສະບັບເລກທີ 08/ຫກ, ລົງວັນທີ 17 ກຸມພາ 2020.
ມາດຕາ  7   ການບໍາລຸງຮັກສາ  
ພະແນກຈັດຕັ້ງ ແລະ ບໍລິຫານ ຕ້ອງເປັນເຈົ້າການໃນການຕິດຕາມ ແລະ ມອບໃຫ້ ຂະແໜງເຕັກໂນໂລຊີຂໍ້ມູນ-ຂ່າວສານ ເປັນຜູ້ບໍາລຸງຮັກສາ ດ້ວຍການກວດກາຄອມພິວເຕີ, ເຄື່ອງໄຟຟ້າ ແລະ ອຸປະກອນທຸກຢ່າງໃນຫ້ອງຝຶກອົບຮົມ ຢ່າງໜ້ອຍ 1 ຄັ້ງ/ອາທິດ. ນອກຈາກນັ້ນ ກ່ອນທີ່ຈະນຳໃຊ້ຫ້ອງຝຶກອົບຮົມ ໃນແຕ່ລະຄັ້ງ ຂະແໜງເຕັກໂນໂລຊີຂໍ້ມູນ-ຂ່າວສານ ຕ້ອງມີການກວດກາ ກ່ອນ ແລະ ພາຍຫຼັງ ການນຳໃຊ້ ເພື່ອຮັບປະ ກັນ ຄວາມເປັນລະບຽບຮຽບຮ້ອຍ ແລະ ປອດໄພ.
ມາດຕາ  8   ການປະຕິບັດກ່ອນ ແລະ ພາຍຫຼັງສໍາເລັດການນໍາໃຊ້
ພາຍຫຼັງໄດ້ຮັບອະນຸຍາດໃຫ້ນໍາໃຊ້ຫ້ອງຝຶກອົບຮົມແລ້ວ ກ່ອນການນໍາໃຊ້ແຕ່ລະຄັ້ງ ສໍາລັບ ບັນດາພະ ແນກການພາຍໃນ ສໍານັກງານຄະນະກໍາມະການຄຸ້ມຄອງຫຼັກຊັບ ແມ່ນໃຫ້ປະສານສົມທົບກັບ ພະແນກຈັດຕັ້ງ ແລະ ບໍລິຫານ ເພື່ອກະກຽມ ອຸປະກອບຕ່າງໆທີ່ກ່ຽວຂ້ອງ ລວມທັງ ນໍ້າດື່ມ, ນໍ້າຊາ, ກາເຟ ແລະ ອາຫານຫວ່າງ (ຖ້າມີ). ສໍາລັບ ພາກສ່ວນພາຍນອກ ແມ່ນໃຫ້ກະກຽມ ນໍ້າດື່ມ,​ ນໍ້າຊາ, ກາເຟ ແລະ ອາຫານຫວ່າງ ມາພ້ອມ.
ພາຍຫຼັງທີ່ສຳເລັດການນຳໃຊ້ຫ້ອງຝຶກອົບຮົມໃນແຕ່ລະຄັ້ງ ພາກສ່ວນທີ່ໄດ້ນຳໃຊ້ ຕ້ອງເກັບຮັກສາອຸ ປະກອນທຸກຢ່າງໄວ້ບ່ອນເກົ່າ ເພື່ອຮັບປະກັນຄວາມສະດວກໃຫ້ແກ່ ຜູ້ຮັບຜິດຊອບກວດກາຫ້ອງຝຶກອົບຮົມ.
ມາດຕາ  9   ກໍານົດເວລາຂອງການນໍາໃຊ້ຫ້ອງຝຶກອົບຮົມ
ການນໍາໃຊ້ຫ້ອງຝຶກອົບຮົມແມ່ນໃຫ້ເລີ່ມແຕ່ ເວລາ 08:30 ໂມງ – 11:30 ໂມງ ສໍາລັບຄາບເຊົ້າ ແລະ ເວລາ 13:30 ໂມງ – 16:30 ໂມງ ສໍາລັບຄາບບ່າຍ ໃນວັນລັດຖະການ. ໃນກໍລະນີທີ່ ການຝຶກອົບຮົມມີຄວາມຈໍາເປັນທີ່ຈະເລີ່ມຕົ້ນໄວ ຫຼື ສິ້ນສຸດຊ້າ ກວ່າເວລາດັ່ງກ່າວນີ້ ພາກສ່ວນທີ່ກ່ຽວຂ້ອງຕ້ອງໄດ້ແຈ້ງຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບລ່ວງໜ້າ ໃນໂມງລັດຖະການຂອງວັນດັ່ງກ່າວ.
ມາດຕາ  10   ຄ່າບໍລິການ
ຄ່າບໍລິການໃນການນໍາໃຊ້ຫ້ອງຝຶກອົບຮົມ ສໍາລັບພາກສ່ວນພາຍນອກ ແມ່ນ 2.000.000 ກີບ ຕໍ່ ວັນ. ສໍາລັບ ທະນາຄານແຫ່ງ ສປປ ລາວ ແມ່ນຈະໄດ້ຮັບການຍົກເວັ້ນຄ່າບໍລິການໃນການນໍາໃຊ້ຫ້ອງຝຶກອົບ ຮົມ.
ໝວດ​ທີ 4
​ ຂໍ້ຫ້າມ ແລະ ຄວາມຮັບຜິດຊອບ
ມາດຕາ  11   ຂໍ້ຫ້າມ
ຫ້າມພາກສ່ວນທີ່ນໍາໃຊ້ຫ້ອງຝຶກອົບຮົມຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ມີພຶດຕິກໍາໃດໜຶ່ງ ຫຼື ທັງໝົດ ດັ່ງນີ້:
1. ເຄື່ອນຍ້າຍອຸປະກອນທຸກປະເພດ ໂດຍບໍ່ໄດ້ຮັບອະນຸຍາດ;
2. ນຳເອົາອາຫານ ແລະ ເຄື່ອງດື່ມທຸກປະເພດ ເຂົ້າມາຮັບປະທານໃນຫ້ອງຝຶກອົບຮົມ;
3. ນຳເອົາອຸປະກອນເສີມອື່ນໆມາ ເຊື່ອມຕໍ່ ຫຼື ພ່ວງ ກັບອຸປະກອນເອເລັກໂຕຣນິກທຸກປະເພດໂດຍບໍ່ໄດ້ຮັບອະນຸຍາດ;
4. ນຳເອົາຂໍ້ມູນ ຫຼື Software ອື່ນໆທີ່ບໍ່ຕິດພັນກັບວຽກງານຕະຫຼາດທຶນ ມາລົງໃສ່ອຸປະກອນຄອມພິວເຕີ ໃນຫ້ອງຝຶກອົບຮົມ ໂດຍບໍ່ໄດ້ຮັບອະນຸຍາດ;
5. ນຳເອົາເຄື່ອງມື ຫຼື ອຸປະກອນຕ່າງໆໃນຫ້ອງຝຶກອົບຮົມ ອອກຈາກຫ້ອງຝຶກອົບຮົມໂດຍບໍ່ໄດ້ຮັບອະນຸຍາດ;
6. ເຮັດໃຫ້ອຸປະກອນ ແລະ ຊັບສິນອື່ນໆຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ເປ່ເພເສຍຫາຍ.  
ມາດຕາ  12   ຄວາມຮັບຜິດຊອບ
ພາກສ່ວນທີ່ນໍາໃຊ້ຫ້ອງຝຶກອົບຮົມຂອງ ສໍານັການຄະນະກໍາມະການຄຸ້ມຄອງຫຼັກຊັບ ຫາກມີການນໍາໃຊ້ຫ້ອງຝຶກອົບຮົມໄປໃນທາງທີ່ບໍ່ຖືກຕ້ອງ ຜູ້ລະເມີດຕ້ອງຮັບຜິດຊອບໃຊ້ແທນຄ່າເສຍຫາຍ ຕາມມູນຄ່າຄວາມເສຍຫາຍທີ່ຕົນໄດ້ກໍ່ຂຶ້ນ.
ໝວດ​ທີ 4
ບົດ​ບັນຍັດ​ສຸດ​ທ້າຍ
ມາດຕາ  13   ການຈັດ​ຕັ້ງ​ປະຕິບັດ
​ພະນັກງານພາຍໃນ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ ທີ່ມີຈຸດປະສົງໃນການນໍາໃຊ້ຫ້ອງຝຶກອົບຮົມຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ຈົ່ງຮັບຮູ້ ແລະ ຈັດ​ຕັ້ງ​ປະຕິບັດ​ ຄໍາແນະນຳ​ສະບັບ​ນີ້ ຢ່າງ​ເຂັ້ມ​ງວດ.
ມາດຕາ  14   ຜົນ​ສັກ​ສິດ

ຄໍາ​ແນະນຳ​ສະບັບ​ນີ້ ມີ​ຜົນ​ສັກສິດ​ນັບ​ແຕ່​ວັນ​ລົງ​ລາຍ​ເຊັນ​ເປັນ​ຕົ້ນ​ໄປ.
                                                                                ຫົວໜ້າສຳນັກ​ງານ​

